
				এই পাতাটির মুদ্রণ সংশোধন করা প্রয়োজন। 
সবুর পর
শ্রাবণ, ১৩২৫
বিজ্ঞানের চর্চা যাদুঘরে;—কিন্তু সাহিত্যের চর্চার জন্য চাই লাইব্রেরি।
ও চর্চা মানুষে কারখানাতেও করতে পারে না-চিড়িয়াখানাতেও
নয়।
এ সব কথা যদি সত্য হয় তাহলে আমাদের মানতেই হবে যে,
লাইব্রেরির মধ্যেই আমাদের জাত মানুষ হবে। সেইজন্য আমরা
যত বেশি লাইব্রেরীর প্রতিষ্ঠা করব, দেশের তত বেশি উপকার
হবে।
আমার মনে হয় এদেশে লাইব্রেরির সার্থকতা হাসপাতালের
চাইতে কিছু কম নয়, এবং স্কুলকলেজের চাইতে কিছু বেশি।
এ কথা শুনে অনেকে চমকে উঠবেন, কেউ কেউ আবার হেসেও
উঠবেন। কিন্তু আমি জানি আমি রসিকতাও করছি নে, অদ্ভুত
কথাও বলছি নে; যদিচ এ বিষয়ে লােকমত যে আমার মতের সম-
রেখায় চলে না, সে বিষয়ে আমি সম্পূর্ণ সচেতন। অতএব আমার
কথায় আমি কৈফিয়ৎ দিতে বাধ্য। আমার বক্তব্য আমি আপনাদের
কাছে নিবেদন করছি, তার সত্যমিথ্যার বিচার আপনারা কবেন।
সে বিচারে আমার কথা যদি না টেকে, তাহলে তা রসিকতা হিসেবেই
গ্রহ করবেন।
আমার বিশ্বাস শিক্ষা কেউ কাউকে দিতে পারে না। সুশিক্ষিত
লােকমাত্রেই স্বশিক্ষিত। আজকের বাজারে বিদ্যার দাতার অভাব
নেই, এমন কি এক্ষেত্রে দাতাকর্ণেরও অভাব নেই; এবং আমরা
আমাদের ছেলেদের তাঁদের দ্বারস্থ করেই নিশ্চিন্ত থাকি—এই
বিশ্বাসে যে, সেখান থেকে তারা এতটা বিদ্যার ধন লাভ করে ফিরে
আসবে, যার সুদে তারা বাকী জীবন আরামে কাটিয়ে দিতে পারবে।

